
COP29-un uğuru və gəncliyin inkişafında yeni perspektivlər 
 

Əsmər Hüseynova,  

Bakı Dövlət Universitetinin Botanika və bitki fiziologiyası kafedrasının müəllimi 

 

Hər il olduğu kimi, "yaşıl dünya naminə həmrəylik" məfhumunu gündəlik həyatımızın bir 

parçasına çevirmiş 2024-cü il ərzində də Azərbaycan mürəkkəb dünya düzənində praqmatik 

mövqeyi ilə seçilən Prezident İlham Əliyevin liderliyi altında növbəti uğurlarına imza atmışdır. 

 

Ölkəmiz təkcə regionun deyil, bütün dünya tarixinin ən möhtəşəm tədbirlərindən biri olan BMT-nin 

İqlim Dəyişmələri üzrə Çərçivə Konvensiyasının Tərəflər Konfransının 29-cu sessiyasına (COP29) yüksək 

səviyyədə evsahibliyi etmişdir. COP29-un gedişində iqlim dəyişikliyi ilə yanaşı, bir çox mühüm qlobal 

problemlər dünya liderlərinin və ictimaiyyətinin, vətəndaş cəmiyyəti nümayəndələrinin, elm adamlarının 

iştirakı ilə müzakirə edilmiş və mühüm qərarlar qəbul olunmuşdur.  

Dünyanın diqqətini istixana qazları emissiyası, iqlim dəyişikliyi, səhralaşma, torpaqların 

deqradasiyası, biomüxtəlifliyin itirilməsi, şirin su ehtiyatlarına çıxış, ərzaq təhlükəsizliyi və digər bu kimi 

qlobal problemlərə yönəldən COP29-un BMT üzvlərinin yekdil qərarı ilə Bakıda keçirilməsi Azərbaycanın 

və onun liderinin beynəlxalq nüfuzunun, ölkədə və xaricdə apardığı uğurlu siyasətinin, dövlətimizin 

beynəlxalq arenada etibarlı tərəfdaş kimi qəbul olunmasının daha bir göstəricisidir. 

Azərbaycan tarixinin müasir mərhələsində ardıcıl qazanılan və həmçinin xalqımızın gücü və 

istedadının təzahürü olan bu kimi nailiyyətlərin kökündə Azərbaycan xalqının Ümummilli Lideri Heydər 

Əliyevin əsasını qoyduğu və onun layiqli davamçısı Prezident İlham Əliyevin davam etdirdiyi siyasi kurs 

durur. Bu çoxistiqamətli, çoxşaxəli kursun dövlətimizin gələcəyinin, inkişafının təməl daşı, 

müstəqilliyimizin və suverenliyimizin qorunub saxlanılmasının qarantı olan mühüm istiqamətlərindən biri 

də dövlət gənclər siyasətidir.  

Hazırda dünyada Azərbaycana haqlı olaraq gənclər üçün böyük imkanlar yaradılan ölkə kimi baxılır. 

Cəmiyyət həyatının ən müxtəlif sahələrində bütün qapılar gənclərin üzünə açıqdır. Gəncliyin ölkənin sosial-

iqtisadi, elmi və mədəni inkişafı ilə sıx əlaqədə hərtərəfli inkişafı, onların dünya birliyinə inteqrasiya 

proseslərində, dünyanın diqqətini özünə toplayan mühüm beynəlxalq tədbirlərin təşkili və keçirilməsində 

fəal iştirakı və qeyd edilən istiqamətlərdə bütün imkanların səfərbər edilməsi dövlət siyasətinin əsas 

prioritetlərindəndir.  

Ulu Öndər Heydər Əliyevin Azərbaycana rəhbərlik etdiyi bütün dövrlərdə gənclərə və gəncliyə 

göstərdiyi dəstək əsl dövlətçilik nümunəsidir. Bu böyük şəxsiyyətin "Hər bir xalqın, hər bir millətin, hər 

bir ölkənin gəncləri onun həm bu günüdür, həm də sabahıdır, ümididir" fikri Azərbaycanda həyata keçirilən 

gənclər siyasətinin əsas ideoloji əsasıdır ki, məhz bu da gəncləri həm günün reallıqları, həm də gələcəyin 

çağırışları ətrafında səfərbər edir. 

Ümummilli Liderin 1994-cü il 26 iyul tarixli fərmanı ilə Gənclər və İdman Nazirliyinin yaradılması, 

1996-cı il fevralın 2-də onun təşəbbüsü ilə müstəqil Azərbaycan gənclərinin ilk forumunun keçirilməsi, 

1997-ci ildən başlayaraq hər il fevral ayının 2-sinin Azərbaycan Gəncləri Günü kimi qeyd edilməsi, 2002-

ci ildə "Gənclər siyasəti haqqında" Azərbaycan Respublikasının Qanununun qəbulu, eləcə də 2003-cü ildən 

sonra müvafiq qanunvericiliyin təkmilləşdirilməsi, gənclərin inkişafına və rifahına xidmət edən ardıcıl 

dövlət proqramları, yaradılan müvafiq fondlar, təhsil və tərəqqi imkanlarının genişləndirilməsi gənclərə 

göstərilən diqqət və qayğının nümunəsidir.  

Azərbaycanın gənc nəsli öz dövlətinə sədaqətli olduğu kimi, müstəqil və suveren dövlətimiz və 

müqəddəs xalqımız da öz gəncliyinə güvənir və arxalanır. Bu mənada Prezident İlham Əliyevin gənclərə 

ünvanlanmış sözləri böyük anlam daşıyır: "Mənim gənclərə xüsusi münasibətim var, mənim ürəyim 

sizinlədir. Siz bütün işlərdə mənə arxalana bilərsiniz. Mən də sizə arxalanıram".  

Konstitusiya əsaslarının, milli dövlətçiliyin, müstəqilliyin və suverenliyin daha da 

möhkəmləndirilməsi, ərazi bütövlüyünün və qloballaşan dünyada informasiya mübarizəsi kimi ölüm-dirim 

savaşında milli maraqların ardıcıl və etibarlı qorunması yüksək hazırlıqlı, intellektual səviyyəli, xarici 

dilləri bilən, elmi biliklərə yiyələnmiş gənc kadrların hazırlığından, onların vətənpərvərliyindən, aparıcı 

qüvvə ola bilmək qabiliyyətlərindən çox dərəcədə asılıdır. 

Bütün bunlar COP29-a hazırlıq dövründə və tədbirin gedişində özünü bariz şəkildə göstərmiş, 

Azərbaycan gəncliyi ona olan böyük etimadı şərəflə doğrultmuşdur. Ölkəmiz kimi onun gənc intellektual 



qüvvələri də çiyinlərini tədbirdə müzakirəyə çıxarılan məsələlərin ağır yükünün altına verərək, bütün 

dünyaya böyük bir məsuliyyətin öhdəsindən gəlmək bacarığı nümayiş etdirə bildilər. 

Azərbaycanın COP29-a doğru gedilən yoldakı fəaliyyətinə, "yaşıl dünya" naminə görülmüş işlərə, 

atılmış addımlara nəzər salarkən BMT səviyyəsində keçirilmiş mühüm beynəlxalq tədbirə uğurlu 

evsahibliyi etməsinin təsadüfi olmadığı qənaətinə gəlmək heç də çətin deyildir. Prezident İlham Əliyevin 

hakimiyyəti dövründə apardığı uzaqgörən siyasəti nəticəsində ölkəmiz təkcə karbohidrogen və ənənəvi 

enerji ixracatçısı kimi deyil, həm də "yaşıl enerji" (külək, günəş, dəniz, geotermal və s.) istehsalında, ekoloji 

dayanıqlılığın təmin olunmasında və iqlim dəyişikliyi ilə mübarizə sahəsində dünyanın aparıcı dövlətlərdən 

birinə çevrilmişdir. 

Hesab edirəm ki, Azərbaycanın müvafiq istiqamətlərdə əldə etdiyi beynəlxalq nüfuz Prezident İlham 

Əliyevin dövlətin sosial-iqtisadi inkişafında, xüsusən enerji sektorundakı çevik strategiyasının, alternativ 

enerji mənbələrinə keçid sahəsində qəbul etdiyi düşünülmüş qərarların, Qarabağın və Şərqi Zəngəzurun 

"yaşıl enerji" və "sıfır emissiya" zonasına çevrilmə planlarının, rəsmi strukturlar, Heydər Əliyev Fondu və 

IDEA kimi ictimai sektor nümayəndələri tərəfindən həyata keçirilmiş ekoloji layihələrin, eləcə də qlobal 

proseslərə aktiv və yaradıcı müdaxilənin, iqlim dəyişikliyindən ən çox zərər çəkən ölkələrə göstərilən 

dəstəyin məntiqi nəticəsidir. 

Əlamətdar faktdır ki, COP29 təkcə iqlim problemlərinin müzakirəsi üçün bir platforma olmaqla 

kifayətlənməmiş, həm də Azərbaycanın dünyaya açıq, dinamik və innovativ rifah ölkəsi olduğunu bir daha 

nümayiş etdirmişdir. Bu gün dövlətimizin bədxahları, saxta "demokratlar" həzm edə bilmirlər ki, Bakıya 

gəlmiş 76 min xarici ölkə vətəndaşı, onların və KİV-lərin vasitəsi ilə isə bütün dünya COP29-un gedişində 

xalqımızın yüksək mədəniyyətinə, dini, milli, irqi, gender tolerantlığı və insanpərvərliklə yoğrulmuş 

dünyagörüşünə, qonaqsevərliyinə və ədalətpərəstliyinə şahidlik etmişdir. 

COP29-un gedişində beynəlxalq mütəxəssislər, dövlət və hökumət başçıları, digər rəhbər şəxslər və 

qlobal güclərlə yanaşı, Azərbaycan gənclərinin eyni məkan altında və ortaq zaman çərçivəsində səmərəli 

fikir mübadiləsi aparması, öz ideyalarını paylaşması, ən müxtəlif sahələrdə ölkəmizin iradəsini, ədalətli və 

konstuktiv mövqeyini, Azərbaycan həqiqətlərini ortaya qoya bilməsi də xalqımıza başucalığı gətirən 

mühüm amillərdən olmuşdur. Azərbaycanda gənclərin ictimai və beynəlxalq proseslərdə fəal iştirakını 

təmin edən layihələr bu tədbirdə də özünü göstərmişdir. 

COP29-un ən mühüm məqamlarından biri gənclərin proseslərə həm təşkilatçı, həm könüllü, həm də 

iştirakçı kimi fəal şəkildə cəlb olunması hesab edilə bilər. Bir gənc olaraq COP29-un "mavi və yaşıl 

zonaları"nda keçirilmiş çoxsaylı tədbirlərə qatılmağımı təkcə maraqlı bir təcrübə deyil, həm də gələcəyə 

baxışımı yenidən formalaşdıran mühüm bir mərhələ hesab edirəm. COP29 onun işində ən müxtəlif 

sahələrdə iştirak etmiş gənclərin dünyagörüşlərində möhtəşəm, dərin və silinməz izlər buraxmışdır. 


